
Til læraren/foreldra

	No er eleven komen til hefte 4 i Øv og les-serien. Det viktigaste med Øv og les-hefta, er lesemetoden. Eleven skal lære å lese ved hjelp av ein stavingslesingsstrategi.

	I hefte 1 skal eleven lese tolydsord som heilord, f.eks.: Du må gå på tå. I heftene 2 og 3 skal eleven lese trelydsord, ord med fleire konsonantar i rekkefølge og ord med fleire stavingar. Tolydsorda i Øv og les 1, er dei første stavingane i fleirstavingsorda. Eleven skal også prøve å få tak i meininga i setningane. Å lydere språklydar og å trekkje språklydar saman til ord er ikkje å anbefale når ein bruker lesemetoden i desse lese-hefta.

	I Øv og les 4 skal eleven først lese lange, vanskelege ord som seinare inngår i ei forteljing. Orda skal lesast ved hjelp av stavingslesingsstrategien. Den vaksne kan hjelpe ved fritt å fortelje den samanhengande teksten i forteljinga, men stoppe opp når ordet som skal lesast, kjem, og la eleven uttale/lese ordet.

	Ein annan måte å hjelpe på, er å seie: «Ikkje lett, men ...» når eleven skal lese ordet vanskeleg.

	Etter at orda er leste, skal eleven lese den samanhengande teksten i forteljinga. Forteljinga er kort, og innhaldet i teksten er henta frå eleven sitt kvardagsliv i heim, skule og fritid. Hjelparen kan seie: «No har du lese alle dei vanskelege orda i det lesestykket som kjem. Du veit og noko om kva teksten handlar om. No må du prøve å lese heile forteljinga.»

	Nokre elevar vil lese enkelte ord feil, eller dei vil lese for fort og gjette på kva som står i slutten av setninga. Då kan ein gjennomsiktig transparent, påtegna ei raud pil, leggast over teksten. Pilspissen blir lagt under linja og mot byrjinga av ordet som skal lesast, Dersom eleven les feil, flyttar ikkje den vaksne pila, og eleven vil som oftast gjenta ordet automatisk.

	Elevar som har hatt vanskar med å lære å lese ved hjelp av ein språklydsmetode eller ein ordbildemetode, kan ha nytte av å skifte lesemetode framfor å halde fram med lesemetoden som dei ikkje har lukkast med. Ved hjelp av Øv og les-hefta kan dei lære å lese ved hjelp av stavingslesing og å trekkje stavingar saman til ord med meining.

